
ৰণ কৰি মাৰিবোহো যত বৰ সাপ।

মণি আনি পাচেসে জীয়াইবো মোৰ বাপ॥৪০৯

বৃষকেতু বীৰক জীয়াইবো তাত পৰে।

সবাকো জীয়াইবো সমৰত যত মৰে॥

আন বীৰগণে তাত ৰাখি থাকা শৱ।

দেখিয়ো সমৰ আজি কৰো পৰাভৱ॥৪১০

বিষাদতে উলুপীয়ে তুলিলেক হাস।

বাতুলৰ বোলে সবে কতেক লপস॥

এক এক বীৰ আছে বিপুল শকতি।

তাকো জিনিবাক চাস কিনো মন্দমতি॥ ৪১১

পৰম মহন্ত শেষৰাজা মহাসৰ্প।

নেদেখি নুশুনি বেটা তাক কৰ দৰ্প॥

ভাল মন্দ নুবুজিয়া পূৰ্ব্বাপৰ কায।

এহিমতে বাপেৰক মাৰিলি নিলাজ॥৪১২

বব্ৰুবাহে বোলে মাৱ থিৰ কৰা মন।

মিছা হেন নুবুলিবা মোহোৰ বচন॥

যদি হৰি হৰে ৰক্ষা কৰয় আপুনি।

তথাপি সাপক জিনি আনিবোহো মণি॥৪১৩

ইন্দ্ৰ যম কুবেৰ বৰুণ সুৰ নৰ।

সাপক ৰাখিয়া যদি কৰয় সমৰ॥

তাসম্বাৰ যুদ্ধক মোহোৰ নাই ভয়।

সাপক জিনিয়া মণি আনিবো নিশ্চয়॥৪১৪

